Үйлчлүүлэгчийн унаж бэртэх
эрсдлээс сэргийлэх журам батлах тухай
 Монгол Улсын Засгийн газрын 2017 оны “Орчны эрүүл мэнд үндэсний хөтөлбөр батлах тухай” 225 дугаар тогтоолын 6 дугаар зорилт, 2018 оны “Осол, гэмтлээс сэргийлэх үндэсний хөтөлбөр батлах тухай” 163 дугаар тогтоолын 1, 2, 3  дугаар зорилт, Монгол Улсын стандарт МNS:6211-2019, Үйлчлүүлэгчийн унаж бэртэх эрсдлээс сэргийлэх арга хэмжээний удирдамж, Нэгдсэн эмнэлгийн даргын 2020 оны А/32 дугаар тушаалыг тус тус үндэслэн ТУШААХ нь:
1.  Эмнэлгийн орчинд үйлчлүүлэгчийг унаж бэртэх эрсдлээс сэргийлэх журмыг хавсралтаар баталсугай.
2. Энэхүү журмыг хэрэгжүүлэн ажиллахыг нийт эмч, эмнэлгийн ажилтнуудад үүрэг болгосугай.
3. Эмнэлгийн орчинд үйлчлүүлэгчийн унаж бэртэх эрсдлээс сэргийлэх, эрсдлийг бууруулах, арилгахад чиглэгдсэн үйл ажиллагааны санхүүжилтийг зохих журмын дагуу шийдвэрлэж ажиллахыг Ахлах нягтлан бодогч /Б. Пүрэвсүрэн/-д үүрэг болгосугай.
4. Тушаалын хэрэгжилтэд хяналт тавьж, мэргэжил арга зүйгээр ханган ажиллахыг Эрүүл мэндийн тусламж үйлчилгээний чанар аюулгүй байдлын албаны дарга /Ц.Жавзан-Орлом/, Аюулгүй байдал, эрсдэл хариуцсан менежер /Л.Жаргалмаа/, Сувилахуйн албаны дарга /Г.Цэцэгсүрэн/, Аж ахуйн менежер /Т. Ариунтөгөл/ нарт даалгасугай.









ДАРГА                              Т. ЭНХЗАЯА








Эмнэлгийн орчинд үйлчлүүлэгчийг унаж бэртэх
 эрсдлээс сэргийлэх журам

НЭГ. НИЙТЛЭГ ҮНДЭСЛЭЛ
1.1 Эмнэлгийн орчинд үйлчлүүлэгч оношилгоо, эмчилгээнд хамрагдах явцад унаж бэртэх эрсдлийн түвшинг тогтоох, эрсдэл бүхий үйлчлүүлэгчийг онцгой анхаарч, унах эрсдлийг бууруулах, уналтаас үүсэх бэртэл гэмтлээс урьдчилан  сэргийлэх арга хэмжээг энэхүү журмаар зохион байгуулахад оршино. 
1.2 Унаж бэртэх гэдэг нь ихэвчлэн шал, шат, газар зэрэг гулсамтгай гадаргуу дээр ихэнх тохиолдолд гадаад хүчин зүйлийн нөлөөгөөр халтирч унах үйл явдал бөгөөд гэнэт, хяналтгүй, санаандгүй босоо байдлаа алдах, эсвэл эд зүйлсэд тээглэж бүдрэх, тодорхой нэг түвшнээс өөр түвшинд шилжих явцад хий гишгэх, ямар нэгэн зүйл мөргөх буюу газар унахыг хэлнэ. Энэ ойлголтод ухаан алдаж унах, муужирах эсвэл эпилепси өвчний улмаас татаж унах уналт хамаарахгүй. 
                                   
ХОЁР. ЭРСДЭЛТ ХҮЧИН ЗҮЙЛ
2.1 Дотоод хүчин зүйлс, түүнээс сэргийлэх талаар
- Алхааны өөрчлөлт
-Яс, үе мөчний үрэвсэл (остеаартрит, доод мөчдийн булчингийн сулрал, тавхайн эмгэгүүд )
- Хөдөлгөөний мэдрэлийн эмгэг (Паркинсоны өвчин, тархины цус харвалт, доод мөчдийн саажилт, нуруу нугасны эмгэгүүд, бага тархины сөнөрөлт өвчин, захын мэдрэлийн саа, нуруу суурийн тараагуур судасны нарийсалт)
- Цус багадалт
- Олон эмийн хэрэглээ (даралт бууруулах болон нойрсуулах, тайвшруулах эм )
- Шингэний дутагдал
- Хараа-сонсголын өөрчлөлт (нүдний даралт, болрын бүдэгшил, нүдний шар толбоны сөнөрөл)
- Тэнцвэрийн баланс алдагдах (мэдрэл дагасан өвдөлт, дотор чихний цочмог үрэвсэл, байрлалаас хамаатай даралт багадалт)
· Өдөр тутмын амьдралын идэвхтэй үйл ажиллагааны алдагдал 
· Мэдрэхүйн алдагдал (чихрийн шижин, витамин В12-ын дутагдал )
· Танин мэдэхүйн бууралт 
· Тэнэгрэл (зөнөг)
· Сэтгэл гутрал
· Бодисын солилцооны өөрчлөлтүүд: бамбай булчирхайн эмгэг, амьсгал зүрх судасны өвчин, бусад цочмог өвчин 
2.2 Гадаад хүчин зүйлс, түүнээс сэргийлэх талаар: 
· 2.2.1 Нийтийн талбайд хайрцаг, сав, хураасан зүйл хадгалах (Эмнэлгээр үйлчлүүлэхээр ирсэн хэн нэгэн төдийгүй эмнэлгийн ажилтан санаандгүй хураасан эд зүйлд бүдэрч унах, гэмтэх тохиолдлоос ямагт сэргийлэх). Нийтийн талбай хүн зорчиход чөлөөтэй, цэвэрхэн, оношилгоо, эмчилгээний өрөө болон бусад тасаг, нэгжийг заах чиглүүлэгчтэй байвал зохино. Түүнчлэн нийтийн талбайн шалны хулдаас урагдаж, сэртийсний улмаас түүгээр явж буй үйлчлүүлэгч, хүнд үйлчлүүлэгчид тусламж үзүүлэхээр яарсан эмч, эмнэлгийн мэргэжилтэн ч бүдэрч унах аюултай тул нэн даруй засаж байх 
· 2.2.2 Шатнаас унах. Шатны гишгүүр хэт өндөр, ирмэг нь эмтэрхий , тавцан нарийн алхмын зөрүүтэй, шатны бариул зэрэг аюулгүй байдлыг хангах нэмэлт тоноглол, хэрэгслээр хангах 
· 2.2.3. Халтирч унах. Шал нойтон үед халтирах аюултай бөгөөд бие засах өрөөний шал гол төлөв халтирч болзошгүй плитан шалтай байдаг нь хөл муу, таягтай, албадмал байрлалд байгаа, эмийн эмчилгээний гаж нөлөө илэрсэн үйлчлүүлэгчийн хувьд аюултай орчин тул анхаарах 
· 2.2.4. Толгой эргэж унах. Ямар ч шалтгааны улмаас (артерийн даралт ихсэх ба багадах, цус багадах, хагалгааны дараа, эмийн эмчилгээний гаж нөлөө гэх мэт ) толгой эргэж унаж болзошгүй тул эмнэлгийн хана түшиж явах бариултай байх 
· 2.2.5. Хаалганы босгонд тээглэж унах. Өрөө тасалгаанууд босготой байх нь ялангуяа мэдрэл, мэс засал, сэргээн засахын кабинетуудын үйлчлүүлэгчдийн бүдэрч, тээглэж унах эрсдлийг нэмэгдүүлдэг. Мөн яаралтай тусламжийн үед зөөврийн ор хэрэглэх, суугаа хүний тэргэнцрээр тээвэрлэхэд бэрхшээлтэй байдаг тул анхаарах 
· 2.2.6. Эмнэлгийн нэмэлт хэрэгслийг буруу ашигласнаас унах. Ихэнх дуслын өлгүүр хөдөлгөөнт дугуйтай байдаг тул судсаар шингэн сэлбүүлж буй үйлчлүүлэгчийг зөөвөрлөх болон өөрөө босохдоо тулах, түших үйлдэл хийх нь унах эрсдлийг нэмэгдүүлдэг тул үйлчлүүлэгчийн сандал, оронд бэхлэгдэх зориулалттай хөдөлгөөнгүй хэлбэрийг сонгон ашиглах 
           





ГУРАВ. ҮЙЛЧЛҮҮЛЭГЧИЙН УНАЖ БЭРТЭХ ЭРСДЛИЙГ ҮНЭЛЭХ
3.1 Асуумжийн арга 
3.1.1 Үзлэг хийж буй эмч үйлчлүүлэгчээс сүүлийн нэг жилийн дотор унаж бэртсэн эсэхийг тодруулна. (Хэрэв унаж байсан өгүүлэмжтэй бол давтамж, унасан орчин нөхцөлийн асууж, явахад хүндрэл саадтай эсэх, тэнцвэр алддаг эсэх, унах айдас байдаг эсэхийг асууна)
3.1.1 Хэрэв тухайн үйлчлүүлэгч унаж гэмтсэн учир эмчид хандаж байгаа буюу сүүлийн нэг жилд уналт давтагдсан эсэх, алхах гишгэхэд хүндрэлтэй, тэнцвэр алддаг бол унаж бэртэх эрсдэлтэй гэж үнэлээд дараах асуумжийг авна. 
3.1.2 Унаж бэртсэн орчин нөхцөл, нөлөөлсөн эрсдэт хүчин зүйл, давтамж, илэрсэн шинж тэмдэг, гэмтэл бэртэл, бусад үр дагавар
3.1.3 Эмийн хэрэглээ (эмийн тоо ба тун хэмжээ, хэрхэн хэрэглэдэг зэргийг асуух )
3.1.4 Унахад нөлөөлөх дотоод эрсдэлт хүчин зүйлс (цочмог ба архаг өвчин байгаа эсэх )
3.2 Биеийн үзлэг
3.2.1 Үйлчлүүлэгчийг хариуцсан эмч тэдний алхаа, тэнцвэрийн байдал ба хөлийн үений хөдөлгөөний далайц болон үйл ажиллагааны чадварыг үнэлэх шаардлагатай.
3.2.2 Мэдрэлийн тогтолцооны талаас танин мэдэхүйн чадвар ба хөлийн булчингийн хүчийг үнэлэх, өнгөц болон гүний мэдрэхүйн алдагдал, бага тархины үйл ажиллагааны сорил, шөрмөсний рефлексийг шалгана.
3.2.3 Зүрх судасны тогтолцооны талаас зүрхний хэм агшилтын тоо, судасны цохилт, артерийн даралт хэмжих, хөлийн цусан хангамжийг шалгах хэрэгтэй.
3.2.4 Харааны үйл ажиллагааг үнэлнэ.
3.2.5 Хөлийн тавхайг шалгана.  (арьсны байдал, холголт, яс, эвэр ургасан эсэх )
3.3 Өдөр тутмын үйл ажиллагааны үнэлгээ 
3.3.1 Сувилахуйн тусламж үйлчилгээг үзүүлэхийн зэрэгцээ сувилагч бүр үйлчлүүлэгчийн өдөр тутмын амьдралын үйл ажиллагаа гүйцэтгэх чадварын үнэлгээ хийх хэрэгтэй.
3.3.2 Шаардлагатай бол явахад дэмжлэг болох нэмэлт хэрэгслүүдийг үйлчлүүлэгч зөв хэрэглэж байгаа эсэхийг үнэлвэл зохино.
     
ДӨРӨВ. УНАЖ БЭРТЭХ ЭРСДЛИЙН ҮНЭЛГЭЭНИЙ АРГАЧЛАЛ


4.1. Сувилахуйн тусламж үйлчилгээ үзүүлж буй сувилагч бүх үйлчлүүлэгчид унаж бэртэх эрсдэл байгаа эсэхийг дараах үнэлгээгээр тодорхойлно. Эмнэлгийн ажилтан бүр унаж бэртэх эрсдэлтэй үйлчлүүлэгчдэд тусламж үйлчилгээ үзүүлэхдээ анхаарч ажиллахаас гадна үйлчлүүлэгч болон тэдний ар гэрийнхэнд унаж бэртэхээс сэргийлэх тухай заавар зөвлөгөөгөөр хангана. 
4.1.1. 16 ба түүнээс дээш насныхан буюу насанд хүрэгчдийн үнэлгээ нь тус бүрт хоёроос гурван боломжит хариулт бүхий зургаан үзүүлэлтээс бүрдэнэ (боломж бүрт өөр өөр оноотой). Үзүүлэлт тус бүрийн онооны нийт дүн нь унаж бэртэх эрсдлийн түвшинг илэрхийлдэг олон улсад хүлээн зөвшөөрөгдсөн 0-125 хүртэлх оноотой. (Хүснэгт 1)
4.1.2. 0-16 насныхан буюу хүүхэд болон нярайн үнэлгээ нь хүүхдийн насны үечлэлээс хамааран харилцан адилгүй байхаас гадна онош, эмийн хэрэглээ зэрэг нийт долоон үзүүлэлтээс бүрдэнэ. (Хүснэгт 2)
                                                                                               Хүснэгт 1

Насанд хүрэгчдийн үнэлгээ

Үйлчлүүлэгчийн овог, нэр :                                                        Нас, хүйс :
	Үзүүлэлт
	Шалгуур
	Оноо

	Сүүлийн 3 сарын дотор унаж бэртсэн эсэх
	Үгүй 
	0

	
	Тийм
	25

	2 ба түүнэс дээш өвчний онош
	Үгүй  
	0

	
	Тийм 
	15

	Туслах хэрэгсэл ашиглах 
	Үгүй /хэвтрийн дэглэм
	0

	
	Суга таяг/таяг/алхагч 
	15

	
	Бусдын тусламжтай алхдаг
	30

	Судсаар эмчилгээ хийж байгаа эсэх
	Үгүй
	0

	
	Тийм
	20

	Алхах чадвар 
	Хэвийн /Хэвтрийн дэглэм/
	0

	
	Хязгаарлагдсан 
	10

	
	Чадваргүй/саажилттай 
	20

	Ухаан санааны байдал 
	Хэвийн 
	0

	
	Танин мэдэхүйн өөрчлөлттэй 
	15

	                                 Нийт оноо 
	




      Сувилагчийн нэр: ..............................                          Огноо, Цаг:.....................
      Ахлах сувилагчийн нэр:.....................                          Огноо, Цаг:...................

Хүүхэд болон нярайн үнэлгээ
Үйлчлүүлэгчийн овог, нэр:                                                                Нас, хүйс:
	Үзүүлэлт
	Шалгуур
	Оноо

	Нас
	3 хүртэлх нас 
	4

	
	3-7 нас хүртэлх 
	3

	
	7-13 нас хүртэлх
	2

	
	13 ба түүнээс дээш 
	1

	Хүйс
	Эрэгтэй 
	2

	
	Эмэгтэй
	1

	Онош
	Мэдрэлийн онош
	4

	
	Хүчилтөрөгчийн өөрчлөлт (амьсгалын замын онош, шингэний дутагдал, цус багадалт, хоолны дуршил буурах, ухаан балартах, толгой эргэх )
	3

	
	Сэтгэц / зан төрхийн эмгэг
	2

	
	Бусад онош 
	1

	Танин мэдэхүйн өөрчлөлт
	Танин мэдэхүй хязгаарлагдмал 
	3

	
	Мартамхай
	2

	
	Хэвийн 
	1

	Орчны хүчин зүйлс
	Унаж бэртэж байсан эсвэл нярайн ор, хүүхдийн тэрэг зэргийг ашиглаж байгаа
	4

	
	Нярайн туслах хэрэгсэл хэрэглэдэг эсэх 
	3

	
	Үйлчлүүлэгч орон дээр байгаа 
	2

	
	Амбулаторийн хэсэг 
	1

	Мэс ажилбар / тайвшруулалт 
	24 цагийн дотор 
	3

	
	48 цагийн дотор 
	2

	
	48 цагаас дээш / үгүй
	1

	Эмийн хэрэглээ 
	Тайвшруулах эм ( сэтгэц нөлөөт эм, шээс хөөх ба туулгах эм, нойрсуулах эм, сэтгэл гутралын эсрэг эм , таталтын эсрэг эм )
	3

	
	Дээрх эмүүдийн нэгийг хэрэглэж байгаа 
	2

	
	Бусад эм / үгүй 
	1

	                                       Нийт оноо
	



Сувилагчийн нэр:.................................................            Огноо, Цаг:......................
Ахлах сувилагчийн нэр : ....................................             Огноо, Цаг:......................
Тав. Унаж бэртэхээс урьдчилан сэргийлэх арга хэмжээ
5.1 Эмнэлгийн орчин нь аюулгүй бөгөөд унах эрсдлийг бууруулах тохижилттой байх нь хүлээн авах, яаралтай тусламжийн орчинд унах эрсдлийг бууруулах үндэс юм. Нэгдсэн эмнэлэг нь үйлчлүүлэгчийг унах эрсдэлд хүргэж болзошгүй байршлуудыг тодорхойлон үйлчлүүлэгчдэд унахаас сэргийлэх арга хэмжээ авч хэрэгжүүлнэ. 
Үүнд:
 5.1.1. Өрөөний шал хуурай, шалан дээр хөлд тээглэх зүйл байгаа эсэхийг анхаарч, шал нойтон болон тээглэх саадтай зүйл байвал шалыг арчуулах, тэмдэг тэмдэглэгээ байрлуулах зэргээр зохих арга хэмжээг даруй авна. 
5.1.2. Шат налуу газруудад хашлага, бариул хийх, гулсахаас сэргийлэн аюулгүйн тэмдэглэл байршуулна
5.1.3. Үзлэг шинжилгээний ширээн дээр хүүхдийг хараа хяналтгүй үлдээхгүй байх 
5.1.4. Хөдөлгөөн засалч хөдлөх явах чадвар нь сэргэж байгаа үйлчлүүлэгчид хөдөлгөөнийг дараалалтай заана. Эхлээд хөлөө орны урдуур доош буулгах, орон дээрээ босож суух, дараа нь орноос бууж алхах гэх мэт дасгах хөдөлгөөн хийлгэнэ
5.1.5. Үйлчлүүлэгч орон дээрээ байгаа тохиолдод орны хаалтыг байнга өндөрлөнө.
5.1.6. Хэрэв шаардлагатай бол хөдөлгөөн хязгаарлагчийг холбогдох журмын дагуу ашиглана
5.1.7. Унаж бэртэх эрсдэлтэй үйлчлүүлэгчийг асран хамгаалагчийн хамт сургалтанд хамруулах ба үйлчлүүлэгчийг асран хамгаалагчгүйгээр орхиж явахгүй байх талаар сургалтад тодорхой заана
5.1.8. Үйлчлүүлэгчид хөлд тохирсон халтирдаггүй ултай гутал өмсгөж, нүдний шил цэвэр байх нь харах болон явах чадварт сайнаар нөлөөлдөг учир анхаарах хэрэгтэй.
5.1.9. Бие засах өрөөнд түших, дэмжлэг авах бариул байрлуулах, гэрэлтүүлэг хангалттай эсэхийг шалгавал зохино. 
5.1.10. Хүүхдийн биеийн жинг үзэхдээ сувилагч нэг гараа хүүхдэд ойр байлгах хэрэгтэй.
Зургаа. Үйлчлүүлэгчийг зөөвөрлөх үед унаж
бэртэхээс сэргийлэх
6.1. Зөөвөрлөхөд тохиромжтой замыг эхэлж төлөвлөн, тэргэнцэр дамнуурга зэрэг эмнэлгийн нэмэлт хэрэгсэл ашиглах бол тэдгээрийн аюулгүй байдлыг урьдчилан шалгасан байх шаардлагатай.
6.2. Үйлчлүүлэгчийг зөөвөрлөх гэж байгаа талаар үйлчлүүлэгч болон түүний асран хамгаалагчид урьдчилан мэдэгдсэн байх шаардлагатай.
6.3. Үйлчлүүлэгчийг орноос тэргэнцэр дээр суулгах эсвэл өөр тийш зөөвөрлөх бол тэргэнцрийн дугуйг түгжих хэрэгтэй.
6.4. Тэргэнцэртэй үйлчлүүлэгчийг цахилгаан шатанд оруулах болон гаргах явцад цахилгаан шатны шал нь талбайн гадна шалтай нэг түвшинд байгаа эсэхийг харж, эхлээд тэргэнцрийн арын дугуйг оруулах буюу нуруугаараа ухарч орох хэрэгтэй .
             
Долоо. Хүлээн авахаар үйлчлүүлэгчийг унаж бэртэхээс
сэргийлэх
7.1 Хүлээн авахаар үйлчлүүлсэн ялангуяа мэс ажилбар, биед халтай инвазив ажилбар хийлгэсэн үйлчлүүлэгч унаж бэртэх эрсдэлтэй байдаг тул дараах урьдчилан сэргийлэх арга хэмжээг авах хэрэгтэй. Үүнд:
7.1.1. Шалан дээр халтирч болох эд зүйлс эсвэл шал нойтон байвал арчих,  саадыг арилгасан байх
7.1.2. Үйлчлүүлэгчийг шинжилгээний орноос буухад анхаарч туслах
7.1.3. Тэргэнцэртэй болон хөгжлийн бэрхшээлтэй үйлчлүүлэгчийг анхаарч туслах
7.1.4 Үйлчлүүлэгч зөөврийн ор, шинжилгээний хөдөлгөөнт орон дээр гарах, буух, тэргэнцэрт суух, тэргэнцрээс босох болон эдгээрийг ашиглаагүй үед ч дугуй түгжээтэй байх
7.1.5. Дуслын систем, давсагны катетрын гуурсыг орооцолдохгүй байхаар цэгцлэх
7.1.6. Хэрэв үйлчлүүлэгч хагас саажилттай бол хөдлөхөд нь дэмжлэг үзүүлэх
   
Найм. Ахмад настныг унаж бэртэхээс сэргийлэх

8.1. Хараа, сонсголын өөрчлөлттэй, зүрх судасны өвчин, мэдрэлийн тогтолцооны өөрчлөлт, яс сийрэгжих, бамбай булчирхай болон дааврын өөрчлөлт нь тэнцвэрээ алдахад нөлөөлдөг. Мөн олон эмийн хэрэглээнээс шалтгаалан толгой эргэх, дотор муухайрах, нүд харанхуйлах зэрэг хүчин зүйлээс шалтгаалан явганаас унаж болох юм. Ахмад настныг унах эрсдлээс сэргийлэх хэд хэдэн арга байдаг. Үүнд: 
8.1.1. Ахмад настнуудад унаж бэртхээс сэргийлэх чиглэлийн мэдээлэл хангалтгүй байдаг тул радио, телевиз, сонин сэтгүүл болон эрүүл мэндийн байгууллагад ажиллаж буй ажилчид, гэр бүлийн гишүүдээр дамжуулан мэдээллийг хүргэх
8.1.2. Ахмад настнууд өөрсдөө унаж бэртэхээс сэргийлэх ямар нэгэн арга хэмжээ авдаггүй тул тэдэнтэй ажиллах эрүүл мэндийн нийгмийн ажилтнууд ахмад настанг чадавхжуулах тал дээр илүү анхаарч дасгал хөдөлгөөн, эрүүл мэндийн боловсрол олгох, мэдээллээр хангах, зөвлөгөө өгөх
8.1.3. Ахмад настны гэр бүлийн гишүүд тэднийг унаж бэртэхээс сэргийлэх тал дээр арга хэмжээ авах байдал сул байдаг тул нийгмийн ажилтан ахмад настны гэр бүлтэй ойр ажиллан орчны буюу гэр орны аюулгүй байдлыг хангах арга хэмжээ авах, хэрэгцээ шаардлагыг хангах тал дээр анхаарах
8.1.4 Эмч, эмнэлгийн мэргэжилтнүүд ахмад настанд эмчилгээ, оношилгоо үзүүлэхийн зэрэгцээ унаж бэртэхээс сэргийлэх дараах зөвлөгөө мэдээлэл өгөх 
8.1.5. Хараа сонсголоо тогтмол шалгуулж, эмчилгээ хийлгэх, харааны шилээ тохируулах зэрэг зөвлөгөө өгөх 
8.1.6. Хэрэглэж буй эм тан унахад нөлөөлөх эсэхийг тодруулж байх 
8.1.7. Хоол идсэний дараа, удаан хэвтэж байгаад орноосоо босохдоо огцом түргэн босохгүй байх
8.1.8. Биеийн тэнцвэрээ алдахгүйн тулд таяг тулах, юм түших , нойтон шалан дээр болгоомжтой явах, хөлд эвтэйхэн, намхан өсгийтэй, халтирдаггүй ултай гутал өмсөх

Ес. Унах эрсдлээс сэргийлэх эрүүл мэндийн боловсрол олгох

9.1. Эмч, эмнэлгийн мэргэжилтэн болон эрүүл мэнд нийгмийн ажилтанууд үйлчлүүлэгч болон тэдний ар гэрийхэнд унах эрсдлээс сэргийлэх талаар эрүүл мэндийн сургалт олгож болно. 
9.2. Эрүүл мэндийн боловсрол олгосны дараа сургалтын агуулга, унах эрсдлийн түвшин, үнэлгээний оноо, үйлчлүүлэгчийн эрүүл мэндийн боловсролын талаарх ойлголтыг нэгтгэн өвчний түүхэнд амбулаторийн картанд тэмдэглэл хөтөлнө.

Арав. Унаж бэртсэн үед үзүүлэх тусламж үйлчилгээнд
тавигдах шаардлага

10.1. Унасны дараа үйлчлүүлэгчийн биеийн байдлыг үнэлэхээс өмнө хөдөлгөхгүй байх, хэрэв ямар нэгэн ноцтой гэмтэл, бэртэл авсан бол зөөвөрлөхөд тохиромжтой тэргэнцэр эсвэл дамнуургаар зөөвөрлөх хэрэгтэй.
10.2. Ухамсарт ухаан, амин үзүүлэлт болон өвдөлтийн үнэлгээ хийнэ.
10.3. Удирдах албаны хүмүүс болон эмчид мэдээлнэ. 
10.4.Үйлчлүүлэгч, тэдний асран хамгаалагчид унаж бэртэхээс сэргийлэх эрүүл мэндийн боловсролыг давтан олгож, холбогдох гарын авлага, сургалтын материалыг олгоно.
10.5. Унасны дараа тохиолдол мэдээллэх хуудсаар тухайн үйлчлүүлэгчийн ерөнхий мэдээлэл болон унасан шалтгаан, бэртэл гэмтлийн зэрэг, нөлөөлсөн хүчин зүйл зэргийг мэдээлнэ.
10.6. Унаж бэртэхээс урьдчилан сэргийлэх боломж байгаа эсэхийг илрүүлж, сайжруулах чиглэлийг тодорхойлохын тулд дотоод хяналтыг байнга хийнэ. 
1. Хэрэгжүүлэх ажил:  Хүүхдийг унаж бэртэх эрсдлээс сэргийлсэн орчинг бүрдүүлсэн /өрөөний цонх, шатны хаалт, хаалганы довжоо, ариун  цэврийн өрөө, шалны материал/
[bookmark: _GoBack]
